
Ware geloof kom deur die Woord!
Liturgie

Votum en Groetseën

Ps. 8:1,2,4,7 (bl. 30)  

Geloofsbelydenis

Wet

Ps. 19:1,2 (bl. 82)

Leerstellig H.K. So. 35

Gebed

Ps. 19:4,6,7 (bl. 83)
Skriflesing en prediking 

Gebed

Liefdegawe

Sb. 10-2 
Seëngroet

Skets

Teks: Psalm 19:8-12
Almal van ons wil graag meer geloof hê.  Hoe kry ons meer geloof?

Wat is geloof?

Om ons geloof te kan vermeerder, moet ons weet wat geloof is.  Geloof is ŉ gewisse kennis en ŉ vaste vertroue dat die Here wat alles geskep het (soos Ps. 19:1-7 so mooi aantoon) in Jesus Christus my Here en hemelse Vader is.  Om in geloof te vermeerder, moet ek in kennis van en vertroue in God vermeerder.

Die Woord en geloof

Hoe vermeerder ek my kennis van God?  Deur sy Woord te bestudeer.  Sy Woord is sy besondere openbaring aan ons. Ps. 19:8-12 toon die eienskappe en waarde van sy Woord vir ons lewens.  Sy Woord bekeer ons, gee ons wysheid, gee ons blydskap en gee ons lig oor hoe om te lewe. 

Hoe om die Woord te bestudeer om in die geloof te groei

Hoe bestudeer ek God se Woord?  1) Deur die Woord te ken.  Dit beteken om tyd met die Woord deur te bring en te leer wat God vir ons sê.  2) Deur die Woord te oordink.  Dit beteken om ook te begryp wat God van ons verwag en te beplan oor hoe om die Woord beter toe te pas. 3) Deur dan die kennis toe te pas in die uitvoering van elke dag.

Moodey (ŉ baie bekende Amerikaanse prediker van die 18de eeu) het gesê: “I prayed for faith and thought that some day it would come down and strike me like lightning. But faith didn’t seem to come. One day I read in Romans that “faith comes by hearing and hearing by the word of God.” I had up to this time, closed my Bible and prayed for faith. Now I opened my Bible and began to study and faith has been growing ever since.” 

Preek
Geliefde in ons Here Jesus Christus

Glo jy in God?...

Daar is mense wat sê daar is nie ŉ God nie!  Ons noem hulle ateïste.  Die Bybel noem hulle dwase.  In Psalm 53:1 staan daar immers: “Die dwaas sê in sy hart: Daar is geen God nie!”
Om te sê daar is geen God nie, is om met toe oë deur die lewe te gaan.  Kyk net na die son en die maan en die sterre.  Doen bietjie navorsing oor die menslik onmeetbare afstande tussen sterrestelsels en die onbegryplike krag van neutronsterre.  

· Waar kom alles vandaan?  

· Wie het alles gemaak?  

Dit kon tog nie vanself ontstaan het nie.

Voorwaar, daar moet ŉ Skeppergod wees wat alles gemaak het!  En hierdie Skeppergod moet ontsaglik magtig wees: kyk maar net na die kragte en magte in die heelal.  Hoe sterk en kragtig en wonderlik moet Hy nie wees nie!
Dit is wat Psalm 19 ons ook leer: daar is ŉ God en Hy is ŉ heerlike en wonderlike God.  Self kan ons Hom nie met ons menslike oog sien nie.  Maar ons sien sy werke en deur sy werke sien ons Hom.  Hoor weer wat staan in verse 2-5:

2﻿Die hemel getuig

van die mag van God,

die uitspansel maak die werk

van sy hande bekend.

3﻿Die een dag gee die berig deur

aan die ander

en die een nag deel die kennis

aan die volgende mee.

4﻿Sonder spraak en sonder woorde,

onhoorbaar is hulle stem.

5﻿Tog gaan daarvan ’n boodskap uit

oor die hele wêreld

en hulle taal bereik

die uithoeke van die aarde.

Ja, wie kan nie met alle eerlikheid na die skeppingswerk van God kyk en nie erken dat daar ’n Hoër Wese is wat agter dit alles staan nie.  Almagtig, alwys, allerheerliks moet Hy wees.
Broers en Susters, mense wat ontken dat God bestaan, sê dat hulle nie in God glo nie. Ons wat daarenteen die bestaan van God herken en erken en eerbiedig, sê dat ons glo.  Ons sê ons glo in God.  Maar wat glo ons van Hom?

Deur na die skeppingswerk, die natuur, te kyk, leer ons baie van God.  Ons leer dat God almagtig en sterk en baie, baie slim is.  Maar nou sit ons met ŉ probleem: ons leer sekere van God se eienskappe deur sy skeppingswerk ken, maar dit is dit.  
· Om God intiem te ken, moet ons weet wie Hy is.  
· Ons moet weet hoe Hy teenoor ons voel.  
Dit kan ons nie net so uit die skepping leer nie.

Om meer van God te leer, moet ons ŉ geloofsprong maak.  Ons moet glo dat Hy Homself op ŉ meer besondere manier as bloot net deur die skepping openbaar.  Ons moet glo dat Hy doelbewus na ons toe kom en met ons kommunikeer...
Psalm 19 is myns insiens een van die mooiste psalms in die Bybel.  Psalm 19 leer ons ook hierdie waarheid dat ons meer as net die skepping nodig het om God regtig te leer ken.  
· Eers leer Psalm 19 ons om God deur sy skeppingswerk raak te sien.  
· Maar dan (vanaf vers 8) is dit asof Psalm 19 in intensie verdiep.  
Steeds word gepraat oor hoe ons die Here leer ken, maar vanaf vers 8 word nie meer gepraat van die kennis wat ons van God deur die skepping opdoen nie. In verse 8-10 beskryf die Psalmdigter ŉ ander manier waarop ons die Here leer ken.  In verse 8 tot 10 leer die Psalmdigter ons 

dat ons God op baie besondere wyse deur sy Woord leer ken.

Nou eers iets anders.  Geliefdes, in die Heidelbergse Kategismus word geloof omskryf as ŉ gewisse kennis en ŉ vaste vertroue (hoor weer: ŉ gewisse kennis en vaste vertroue) dat God nie net aan ander nie, maar ook aan my uit loutere genade, slegs op grond van die verdienste van Christus, vergewing van sondes, ewige geregtigheid en saligheid geskenk het.
Geloof bestaan dus uit twee komponente: kennis en vertroue.
Nou kom ons by die saak wat ek eintlik vanoggend in hierdie preek wil aanspreek.  Hierdie preek gaan nie oor mense wat nie in die Here glo en daarom volgens die Bybel dwaas is nie.  Nee, hierdie preek gaan oor ons wat glo.  Hierdie preek gaan oor hoe ons kan groei in ons geloof, oor hoe ons elke dag nader en nader aan die Here kan leef.

Wat moet ons doen om te kan groei in ons geloof?
As ons sê dat geloof uit twee komponente (kennis en vertroue) bestaan, sal ons in ons geloof groei, wanneer ons in 1) ons kennis van God, en 2) ons vertroue in God, groei.  Kom ons kyk nou vir die res van hierdie preek na hoe ons in ons kennis en vertroue in God kan groei...

Terug na Psalm 19.  Die vraag wat ons dus uit Psalm 19 wil beantwoord is hoe ons in ons kennis en vertrou in God kan groei?  Hoe kan ons in ŉ intieme verhouding met die Skeppergod van hemel en aarde inbeweeg?

Geliefdes, ek wil julle graag op iets interessants wys.  In die eerste gedeelte van Psalm 19, wat handel oor hoe God deur sy skeppingswerk aan ons bekend, word God “God” genoem.  In vers 2 staan daar immers: “Die hemel getuig van die mag van God.” 
Wanneer daar egter in die tweede gedeelte van Psalm 19, in vers 8, na die openbaring van die Here deur Woord beweeg word, word God “Here” genoem. Daar staan: “Die woord van die Here is volmaak...”

Die van julle wat vanuit die 1953-Vertaling of die Nuwe Lewende Vertaling lees, sal oplet dat die naam “Here” met hoofletters geskryf is.  Dit dui op ŉ baie besondere naam van die Here in die oorspronklike taal.  Dit dui op die naam “Jahwe.”   

Jahwe is die verbondsnaam van die Here.  Dit is die naam wat die Here gebruik het om Homself aan Moses bekend te maak. Dit is die Naam wat die Here gebruik het om in ŉ persoonlike verhouding met sy kinders in te gaan.

Let nou op, die oomblik as Psalm 19 begin praat oor ŉ persoonlike verhouding met die Here, die oomblik as Psalm 19 die persoonlike verbondnaam van die Here gebruik, dan word nie meer oor die skeppingsopenbaring van God gepraat nie, dan word oor die Woordopenbaring van God gepraat.

· Waaraan moet jy dus in jou lewe aandag gee as jy wil groei in jou kennis en vertroue in God?

· Waaraan moet jy dus in jou lewe aandag gee as jy wil groei in jou geloof?

Jy moet aandag gee aan die Woordopenbaring van die Here!  Op ŉ ander manier gesê:  Jy moet erns maak met die Bybel in jou lewe! 
Hoekom?
In verse 8 en 9 word vier voordele uitgelig daaroor om erns te maak met die Woord van die Here.  Daar word gesê:

1) “Die woord van die Here is volmaak:  dit gee lewe.”  
Letterlik staan daar dat die Woord jou siel bekeer.  Sonder die Woord van God is jou siel ver van die Here af.  Sonder God is jou siel sonder lewe.  
Deur erns met God se Woord te maak, vind jy Jesus Christus.  Deur erns met God se Woord te maak, kry jy nie net die ewige lewe nie, maar vind jy ook in hierdie lewe wat jy nou op aarde leef, die sin in die lewe.
2) “Die onderwysing van die Here is betroubaar: dit gee wysheid aan die wat nog onervare is.”

Wie van ons weet hoe om in alle omstandighede op te tree.  Ons sondige natuur maak ons dwaas.  In vers 13 staan daar immers: “Wie sien sy eie dwalinge raak?”
Deur erns met die Skrif te maak, leer jy hoe God van jou verwag om op te tree.  So leer jy om met Goddelike wysheid op te tree en nie in menslike dwaasheid nie.

3) “Die bevele van die Here dui die regte koers aan:  dit bring blydskap.”

Om God se opdragte uit te voer, moet nie swaar wees nie.  Om te doen wat jou hemelse Vader (wat die Koning van die heelal is) van jou vra, behoort vir jou lekker te wees. Jy maak immers jou hemelse Vader bly!
Deur erns met die Bybel te maak, leer jy wat om te doen om jou hemelse Vader en Koning te verbly.  Dit gee jou vreugde.

4) “Die gebod van die Here is helder:  dit gee insig.”

Letterlik staan daar in die teks: “Die gebod van die Here gee lig vir die oog.” Ja, ons leef in ŉ geestelik pikswart, donker wêreld.  Ons dwaal soos blinde mense in die duisternis van hierdie wêreld rond en val oor die sonde en vanweë alles wat ŉ wig tussen ons en die Here wil indryf..
Deur erns met ons Here se Woord te maak, vind ons lig, 
· sodat ons kan sien, 
· sodat ons nie meer val en struikel oor al wat ons in hierdie lewe van ons Here probeer skei nie... ....
Gemeente, aan die begin van hierdie preek het ek daarop gewys dat die Bybel sê dat iemand wat nie in die Here glo nie, dwaas is.  Ek dink daar is ŉ ander dwaasheid wat net so groot is:  
Dit is om die Bybel te hê en dit nie te gebruik nie!
Broer en Suster,

· Waar is jou Bybel?  

· Staan hy iewers in ŉ boekrak en stof opgaar?

· Lê hy in ŉ laai, onder ander dinge weggesteek?

· Wat ek eintlik wil vra, is:  lees jy jou Bybel?  

· Lees jy jou Bybel elke dag?

· Maak jy gereeld tyd om jou Here met wie jy in ŉ persoonlike verhouding wil verkeer, met jou deur sy Woord te hoor praat.

Om te kan groei in jou verhouding met jou Here, moet jy gereeld tyd maak om jou Here met jou te hoor praat.

Een van die grootste evangeliste uit die 19 de eeu in Amerika, was ŉ man met die naam D.L. Moody.  Moody het gesê:   “I prayed for faith and thought that some day it would come down and strike me like lightning. But faith didn’t seem to come. One day I read in Romans that “faith comes by hearing the word of God.” I had up to this time, closed my Bible and prayed for faith. Now I opened my Bible and began to study and faith has been growing ever since.”
Ek vra weer: Waar is jou Bybel en wat doen jy elke dag daarmee?”
Doen drie dinge met jou Bybel.

1) Lees dit elke dag.  Al verstaan jy nie alles wat jy lees nie, bly lees.  Oor ŉ tyd sal insig in moeiliker verstaanbare gedeeltes kom, bly maar net lees.  Deur jou Bybel te lees, sal jy die Bybel leer ken.

2) Oordink elke dag ŉ spesifieke gedeelte in die Bybel.  Probeer nadink oor wat God vir jou deur daardie gedeelte wil sê.  Vra jouself af:  

a. Wat leer ek van my Here in hierdie gedeelte?  

b. Wat leer God my van myself in hierdie gedeelte?  

c. Wat leer ek in hierdie gedeelte wil God hê moet ek doen.

d. Daarby, probeer oplet hoe dit wat God in sy Woord vir jou leer, waar is in die lewe daarbuite.  

e. Let op hoe God se beloftes, wat jy in sy Woord leer ken, waar word in jou lewe.

3) Pas dan dit wat jy in die Bybel geleer het, in jou lewe toe.  Voer dit uit.  
Om te hoor en niks te doen nie, help jou niks.  Maar wanneer jy hoor en begin doen, 
· dit is dan wat die Heilige Gees in jou werk en jou nader en nader aan jou Here laat groei!  
· Dit is dan wat jy ook in opregtheid saam met die Psalmdigter in vers 15 kan bid en eerlik kan sê: “Mag wat ek sê en wat ek dink, tog vir u aanneemlik wees, Here, my Rots en my Verlosser.
Aansporing

Broer en Suster, maak erns met jou omgang met God se woord.  Onthou jy wat die Heidelbergse Kategismus leer oor geloofsgroei:  dit is ŉ groei in kennis en vertroue op God.  

· Lees jou Bybel. 

· Oordink jou Bybel.  

· Doen wat die Bybel jou leer.
· So leer jy jou Here ken, jy leer wie Hy is en wat Hy vir jou doen.  So groei jy in jou kennis van jou Here.
· Let in jou nadenke op oor hoe God se Woord in jou lewe waar is en waar word. So groei jy in jou vertroue in jou Here.

Wanneer jy groei in jou kennis van, en vertrou in God, dan groei jy in jou geloof.  
AMEN

